
Хӑнтэт па вухаӆь мирев ӆәӊха, каӆта пойкщăсăт. П. Молданов вєрум хур

Касум 
совхоз 
65 оӆа йис

 4-5

Тўкъякӑӊ 
хурасӑӊ 
имие

 7

Финно-угорской 
ясӊӑтн ӆўӊӑтты 
арӑт сащсӑт

 14-15

8-9



20 22.10.2026

www.khanty-yasang.ru

АЙКЕӅӐТ

2

Сӑм мăӆты округ пәӆьницая 
йиӆуп тохтурӑт рәпитты юхӑтсӑт

Тӑм 2026-мит оӆн Сәрханӆ вошн сӑм лекщитты пәӆьницая яӊ 
тохтур рәпитты юхтӑс. Тӑм ванӑн щи пәӆьницайн ӆыв пӑтэӆа 
мӑӊхӑтӆ вєрӑнтсы.

Нивӆ щурӑс сӑм лекщитсы
2026-мит оӆ ртъяӊ тыӆӑщ мӑр Сәрханӆ вошн сӑм лекщитты окружной пәӆьницайн 

нивӆ щурӑс хӑннєхә мăӆсы. Ӆыв эвӑӆтэӆа 3500 хуят щи пәӆьницая «скорая помощь» 
тўтӑӊ хопн тәтьӆясыйт.

Грипп мәш эвӑӆт ӆавӆӑсман вәӆты мосӆ
Кашӑӊ оӆ Ёмвош округев хущи вәӆты мира грипп мәш эвӑӆт 

прививка ӆоньщӆтӑӆы. 2026-мит оӆн ищи лыпӑт хойты тыӆӑщ 
вўш эвӑӆт тӑм вєр тәты питсы. Ай тӑхет потты тыӆӑщ оӆӊитты пура 
вәнты округевн 500 щурӑс хуят прививкайн вєрсыйт. 

Оӆӊӑӆн ӆыв экзамен 
иты иньщӑссыйт, 

хута Сәрханӆ вошн ӆыв 
рўтьщӑты ӊхӆӑт, рәпатая 
юхӑттэӆн мєт оӆӑӊӑн муй 
вєрӆӑт па па арсыр вєрӑт 

оӆӑӊӑн. Щиты ар оӆ щи 
пәӆьницайн рәпитты тох
турӑт тыв юхтум леккӑрӑт 
оӆӑӊӑн арсыр әмӑщ вєрӑт 
уша павӑтсӑт. Тыв юхтум 
кашӑӊ тохтур лупӑс, хуты 

иса пурайн мәшӑӊ ёх пиӆа 
ма, тәса рәпитты, мосты 
щирн ӆывты лекщитты 
питӆ. 

Мосӆ лупты, кәща ёх иса 
муй вєрӆӑт, ӆәӆн аршӑк 

хӑннєхә пәӆьницайн рә
питты щира ат вәнӆтыйӆ
сӑт па тохтурӑта ат йисӑт. 
Щиты округевн вәӆты мир 
тӑӆаӊа вәӆты питӆӑт.

Здравоохранения 
департамент айкеӆ хӑнты 

ясӑӊа тулмащтӑс: 
Надежда Новьюхова

 Мәшӑӊ хӑннєхә тыв 
юхӑтты пурайн тохтурӑта 
сорашӑк рәпитты мосӆ. 
Вантэ, щит эвӑӆт хӑннєхә 
еӆӆы вәӆупсы уша йиӆ. 
Щирн мўӊ атӆ-хӑтӆ мӑр 
рәпитӆўв, – лупӑс приём
ной тӑхи кәща нє Надина 
Османова.

Щи тӑхийн иха рә

питӆӑт: реанимационной 
тӑхи ёх, сӑм операция вєр
ты тохтурӑт, рентгенэндо
васкулярной леккӑрӑт па 
па лекщитты хуятӑт. 

Тӑм оӆ Ас хӑӆты ты
ӆӑщ вўш эвӑӆт щи пәӆь
ницайн 550 хӑннєхә сӑма 
искусственной кровооб
ращения щўӊк унтасн 

операцияйт вєрсыйт. Щит 
мєт ӆавӑрт операцияйт. 
Тохтурӑта шєӊк шак-пака 
рәпитты мосӆ.

Щи тумпи щи пәӆь
ницайн няврємӑта сӑм 
лекщитты щира ищи опе
рацияйт вєрӆыйт, ртъяӊ 
тыӆӑщ мӑр 280 щимӑщ 
операция вєрсы. Тӑм йис 

щўӊкӑт унтасн ар няврєм 
тӑӆаӊ пушхиет иты вәӆты 
щир тӑйӆӑт.

Иха ки ӆўӊӑтты, тӑм 
оӆ щи пәӆьницайн 3677 
хӑннєхәя операция вєрсы.

Здравоохранения 
департамент айкеӆ хӑнты 

ясӑӊа тулмащтӑс: 
Надежда Рагимова

Муйсӑр пуртәнӑт щи 
пӑта тӑм оӆ вўсыйт?

Щит «Ультрикс Квадри» 
пуртән – тӑм ут няврємӑт, 
кӑшаӊа вәӆты имет па 
вән хуятӑт пӑта вәӆ. «Со
вигрипп» па «Флю-М» 
пуртәнӊӑн – вән хуятӑт 
па пирӑщ ёх пӑта йиӆ. 
«Гриппол плюс» пуртән 
– няврємӑт па вән хуятӑт 
пӑта питӆ.

Мӑта хуята мєт оӆӑӊӑн 

щи пуртәнӑт ӆоньщӆтӑты 
мосӆ?

Мєт оӆӑӊӑн щит:
6 тыӆӑщ вўш эвӑӆт ай 

пушхӑта;
вәнӆтыйӆты няврємӑта 

па айӆат хуятӑта;
ар мир пиӆа рәпитты 

хӑннєхуятӑта;
кӑшаӊа вәӆты имета;
60 тӑӆ вўш эвӑӆт вәнӆат 

ёха;
арсыр хронической 

мәш тӑйты па ванкўтӆы 
кӑшитты хуятӑта.

Мӑта тӑхетн щи при
вивкайт вєрты рӑхӆ?

Щи пуртәнӑт тәрум 
пӑта хӑннєхуятӑт вана 
вәӆты пәӆьницайт хущи 
вєрӆыйт. Щит вән хуятӑт 
па няврємӑт ӆекщитты 
хотӑтн. Ӑшколая муй па 
садика ӊхты няврємӑт 
иса щӑта прививкайн 
ӆоньщӆтӑӆыйт. Вән хуятӑт 
пӑта ищи рәпитты тӑхета 
пуртән вєрты пӑта тохтурӑт 
вохты щир вәӆ. Щит пӑта 

кәща ёха мосӆ пәӆьницая 
нємасыя нєпек хӑншты.

Щи оӆӑӊӑн вәты мосӆ: 
Ӑн мосӆ прививка вєр

ты, хән хоньщупсы кӑши 
тӑйӆӑты. 

Прививка вєрум пийн 
хӑннєхә еша вевӆы йиӆ, 
37,5 вәнты хоньщупсыйн 
юхӑтӆы, пуртән ӆоньщум 
тӑхеӆ еша кӑшитӆ муй 
па вўртышӑка йиӆ. Ӛхӑт 
и-кӑт хӑтӆ мӑнум пийн 
ма йиӆ. 

Мосӆ лупты, хуты мєт 
ар хӑннєхә грипп муй 
па ОРВИ мәшӊӑнӑн тӑӆн 
кӑшитӆӑт. 

Айкеӆ хӑнты ясӑӊа 
тулмащтӑс: Надежда Вах

Округ Дума мирхот

Ай ӛрамӑт потты 
тыӆӑщн 8-мит хӑтӆӑн 
Югра мўв 8-мит со
зыв депутатӆўв оӆӑӊ 
мирхота ӑктӑщсӑт. 
Тӑм мирхот хўв мӑр 
депутата рәпит ты 
хуят Еремей Айпин 
пўншӑс.

Округ кәща хә Руслан 
Кухарук оӆӑӊ ясӑӊ 

вўс. Ӆўв ястӑс: 

 Мўӊ округ мирев пи
рєсты тӑхета депутатӑт 
пириты юхтыӆысӑт. Ӆыв 
вәйтӆэӆ па нынана пу
нантӆӑт, ӆәӆн нын ма ат 
рәпитсӑты па мир вәӆты 
вєрӑт нын рәпатайӆӑн 
унтасн еӆӆы ма вәӆты 
питӆӑт. Щирн ин, йиӆпа 
пириюм депутатӑт, тўӊа-
щирӑӊа мир кєши рә
питаты.

Денис Корнеев Югра 
мўв 8-мит созыв депутат
ӆӑв 40 хуят нємӆаӆ ястӑс. 
Щи ёх вет политической 
партия эвӑӆт: «Единая 
Россия», «ЛДПР», «КПРФ», 
«Справедливая Россия», 
«Новые люди» пирисайт.

Ин округ Думая 17 хуят 
йиӆпа пирисы. Йиӆпа юх
тум айӆат хуят оӆӑӊӑн яс
тӑӆум, щит Иван Лаптев 
– хӑнты айӆат хә. Ӆўв 
депутата па увӑс мир 
Ассамблея тӑхия ищи 

пириса. Сергей 2022-
мит оӆ вўш эвӑӆт СВО 
ӆаӆь хӑрн вәс. Ӆўв «За 
храбрость», «Жуков» па 
«Суворов» мевӆ посӑтн 
мӑса. Щирн ин депутат 
тӑхийн така па тўӊа-щи
рӑӊа рәпитты питӆ.

Йиӆпа пириюм депу
татӑт округ дума кәща хәя 
Борис Хохряков пирисэӆ. 
Щӑӆта па хәӆум хуят де
путатӑт эвӑӆт округ ду
ма кәща хә ӆӑӊкӑр ёха 
пирисайт: Наталья За
паднова, Всеволод Коль
цов па Еремей Айпин.

Щи пийн округ дума 
депутатӑт ӆыв кўтэӆн вет 
комитет еӆӆы рәпитты 
щира ӆэщӑтсӑт. 

Кимит вәйтантупсэӆн 
депутатӑт ищи ар вєр 
оӆӑӊӑн путӑртсӑт. Ӆыв 
13 закон йиӆпатсӑт – 
щит мўвăт-йиӊкӑт оӆӑ
ӊӑн, округ мирев вәӆуп
сы ӆэщӑтты оӆӑӊӑн, округ 
бюджет 2026-мит хӑщум 
оӆн па еӆӆы вәӆты 2027-
2028-мит оӆӑта па па 
вєрӑт оӆӑӊӑн.

Округ Дума ёх вет 
поступсы оӆӑӊӑн путӑр 
тәсӑт. И ут оӆӑӊӑн яс
тӑӆум «О наделении пол
номочиями сенатора 
Российской Федерации 
представителя от Думы 
Ханты-Мансийского ав
тономного округа –Юг
ры». Щӑӆта округ Дума 

депутатӑт Александр 
Новьюхов Российской 
Федерацияя сенатора 
пирисэӆ.

Пресс-конференция 
вәӆум пурайн Наталья 
Западнова путӑртӑс, хуты 
«О поддержке семьи, 
материнства, отцовства 
и детства в Ханты-Ман
сийском автономном ок
руге – Югре» поступсы 
йиӆпатсы. 

Щи тумпи ӆўв ястӑс, муй
сӑр вєрӑт округ законӑт 
хущи йиӆпа пунсайт. 

 Йиӆпа закона пунса 
щи оӆӑӊӑн, хән шәкащты 
хӑщум няврємӑт йиӆуп 
хотӑӊ ёх хущи вәӆтэӆн па 
ӑшкола етшуптӑтэӆ пийн 
еӆӆы ки вәнӆтыйӆты пит
ӆӑт, 23 тӑӆа йитэӆ вәнты 
ӆыв вухн ат сухуптӑсайт, 
– нӛхмӑс Н. Западнова.

Йиӆпа пириюм депу
татӑт ещаӆт округев по
чётной хуят – Василий 
Семёнович Сондыков па 
Нижневартовской район 
почётной хуят – Анатолий 
Прокопьевич Кауртаев 
вўща ясӑӊ путӑртсӑӊӑн. 
Ӆын лупсӑӊӑн, ӆәӆн йиӆ
па пириюм депутатӑт тў
ӊа-щирӑӊа, мсыева ат 
рәпитсӑт.

Путӑр хӑншӑс: 
Наталья Краснопеева

И.С. Лаптев

Округ дума мирхот пурайн. dumahmao.ru тăхи хурӊăн

Округ мўвн 
вәӆты ешӑк ёх!

Округ дума депутатӑт 
па ма нынана ащет 

мӑӊхӑтӆ вўраӊӑн вән 
вўща ясӑӊ китӆум!

Тӑм мӑӊхӑтӆ мўӊ 
мўвев ӆуватн вәӆты ащет 
кєши вєрса. Ӆыв така, нум
сӑӊа вәӆтэӆ па рәпиттэӆ 
пӑта семьяйӆаӆ па такӑт. 
Ӆыв єнумты няврємӆаӆа 
так нумӑс пунӆӑт, тўӊа-щи
рӑӊа вәӆты вәнӆтӑӆăт. Хә 
хуят ки вәӆ – хотэв так! 

Мўӊ Югра мўвевн вәӆ
ты араӆ пєлăк ащет СВО 
ӆаӆь хӑрӑтн ӆаӆясӆӑт, ӆәӆн 
хотӑӊ ёхӆаӆ сайӆты. 

Мўӊ ӆӑӊхаӆўв тумтак ёш, 
тумтак кўр! Няврємӆӑн 
нын оӆӊӑнӑн ат ишкащ
ӆӑт, рәтӆăнӑн сӑмӑӊа ат 
тӑйӆайты! Нын хуӆыева 
щўнӊа еӆӆы вәӆаты!

Округ Дума кәща хә 
Борис Хохряков

Сўмӑтвош 
районăн мойӊ 
ёх ӆавӑӆӆыйт

Тӑм ванӑн Екатерин
бург вошн ХХХ-мит 

мўвтєӆ мир туристической 
«ЭКСПОТРЭВЕЛ – 2026» 
ванӆтупсы вєриӆыса.

Мўӊ Югра мўвев эвӑӆт 
Сўмӑтвош район кәща 
хә Руслан Александров, 
Cўмӑтвош культура коми
тет ёх, «Нёр-Ойка» тур
база кәща ёх па округ 
дума депутат Руслан Про
водников щий ӊхсӑт. 

Ӆыв нємасыя Сўмӑт
вош район оӆӑӊӑн «Про
водник в Арктику» нємпи 
кина вєрсӑт. Ӆәӆн тыв 
мўӊ хурамӑӊ мўвева, 
кевн вәӆты «Нёр-Ойка» 
турбазая иса мўв ӆуват 
эвӑӆт мойӆӑты ёх ат юх
тыӆысӑт.

Округ дума айкеӆӊӑн хӑнты 
ясӑӊа тулмащтӑс: 

Наталья Морозова

Россия мўв ӆуваттыйн «День работников сельского хозяйства» мӑӊхӑтӆ постӑсы. Касум 
вошн вўӆы єнмӑӆты тӑхи 65 оӆа йис.

Касум совхоз 65 оӆа йис

Ар оӆ мӑнӑс, мўӊ сов
хозэв тывӑс, И. Скач

ко нємпи оӆӑӊмит ар
тель 1931-мит оӆн пўншса. 
Щӑӆта 1939-мит оӆн ар
тель И.В. Сталин нємн пун
са па 1958-мит оӆн щит 
«Правда» колхоз вәс, 1961-
мит оӆн – «Казымский» 
совхоз, 2000-мит оӆн – 
унитарное предприятие 
Оленеводческий совхоз 

«Казымский», 2004-мит 
оӆн – «Казымская олене
водческая компания». 

1958-мит оӆн коллек
тивизация вєр оӆӊитум 
пурайн хӑнты кәртӑтн 
вәӆум колхозӑт, щит Вўт
вошн (1-е Мая), Хўӆӆорн 
(Сталин нємуп), Кещӆорн 
(Калинин нємуп), Помутн 
(Ворошилов нємуп), Ӆор

вошн (Каганович нємуп), 
Амняйн (Молотов нємуп) 
иха кӑрӑтсыйт. Щӑта 
рәпитты ёх иса Касума 
вәӆты мӑнсӑт, щиты Касум 
вошн «Правда» колхоз 
тывăс. Тыв кәртӑт эвӑӆт 
рәпитты хуятӑт юхăтсӑт, 
кәртӑтн тәп пирӑщ ёх 
хӑщсӑт. 

Ар пурайн щӑта кәща 

ёха рәпитсӑт – Василий 
Каксин, Михаил Вокуев, 
Владимир Куликов, Алек
сандр Шишкин, Салават 
Байгузин. 

Ар вошӑӊ мир совхозн 
рәпитсӑт. Щӑта 13 вўӆы тащ, 
питы вухсарӑт єнмӑӆты 
звероферма, мис єнмӑӆ
ты ферма, зоотехникӑт па 
вой леккăр тӑхи, пилора

Касум совхозн рәпитум па пенсияя мӑнум хуятӑт

А.Х. Назырова па С.М. Байгузин Хурӑӊ ванӆтупсы вантӆӑт Ай эви Яна Лозямова арийӆ

ма, хошум ӆәмӑтсух ёнт
ты тӑхи, вой веӆпӑсӆӑты, 
хўӆ веӆпӑсӆӑты ёх тӑхет 
рәпитсӑт. 

Вўӆы нюхи, вой сух, 
вухсар сух кашӑӊ оӆ мӑр 
еӆ тыныйӆсӑт. Єпӆӑӊ єсум 
йинк, мис вуй вошӑӊ 
мира лєтут вәс. х хотӑт 
омӑссыйт, пилорамайн 
ишнет, овӑт вєрсыйт.  Ма 
ая вәсум, нәмӆєм, ащєм 
совхозн рәпитӑс па ищи 
щи лупты ясӑӊ план 
вєрман рәпитсӑт. 

Ай тӑхет потты тыӆӑщ 
9-мит хӑтӆӑн кўлупн вәй
тантупсы вєрсы, мӑӊхӑтӆ 
постӑсы. Щив щи хуятӑт 
юхӑтсӑт, хуйтат пенсияя 
мӑнты вәнты совхозн рә
питсӑт, хуйтат тӑмхӑтӆ 
рәпитӆӑт.  

Кўлупн вәна пєлка 
вум ёх ӑктӑщсӑт, ӆыв 
пєӆаӆа әмӑщ вантты 
вәс. Ӆыв путӑртсӑт, муй 
вўрн рәпитсӑт. Катра кәр
тӑӊ ёх совхоз тащ ма 
ӆавӑӆман тӑйсэӆ. Иха 
ар хуят рәпитсӑт па ӆўӊ 
пурайн кашӑӊ ат вўӆэт 
вантыйӆман вәсӑт. Иса 
товийн, сўсн, тӑӆн кас
ӆӑсыйӆман ӊхсӑт. 

Ӆыв хуӆыева така 
рәпитсӑт, кәща ясӑӊ 
хәӆӑнтсӑт па кўтэӆн м 
нумӑсн вәсӑт. Щит ӛрӑӊ, 
тащӑӊ совхоз вәс, хән 
пенсия пурая йис, ӆыв 
рўтьщӑты мӑнсӑт. 

Ӆывеӆа шаяӊ пӑсан 
ӆэщӑтсы, етнхот вєрсы, ай
ӆат ёх арӑт арисӑт, хурӑӊ 
ванӆтупсы ӆэщӑтсы. 

Кәртӑӊ кәща ими Алсу 
Хасимовна Назырова 
вўща ясӑӊ юхтум хуятӑта 
лупӑс:

 мӑӊхӑтӆӊӑн пиӆа! 
Тӑм хӑтӆ кӑт мӑӊхӑтӆ 
постӑсўв. «День работни
ков сельского хозяйства» 
па Касум вўӆы тӑйты тӑхи 

65 оӆа йис. 65 оӆ – щит ар 
оӆ. Тӑм хӑтӆ мўӊ пәмащи
па ясӑӊ луплўв щи ёха, 
хуйтат рәпитсӑт па тӑмхӑтӆ 
вўӆы тӑйты тащн рәпитӆӑт. 
Ӆыв совхоз йистэӆн вўӆы 
тӑйты вєрӑт еӆӆы тәӆӑт. 
Ар хуят нын кўтанӑн мўӊ 
мўвевн така рәпитсӑт, ӆәӆн 
мўвев ӛрӑӊа па тащӑӊа 
ат йис. 

Па пәмащипа луп
ӆўв Югра мўвев кә
щая Руслана Кухарука, 
промышленность де
партамент кәщая Виктора 
Гамузова, Нуви сӑӊхум 
район кәщая Сергея 
Маненкова. Ӆыв иса пу
райн мўӊева ма нётӆӑт 
па совхозн рәпитум ёха 
тӑмхӑтӆ м вўща ясӑӊ 
китӆӑт.  

Хўв ӛш вәӆупсы ар хӑн
нєхуятӑт рәпитсӑт, щит 
хуӆт юрємӑты ӑн мосӆ. 
Тӑм мӑӊхӑтӆӊӑн пос
тум вўраӊӑн мўӊ вән вў
ща ясӑӊ нынана китӆўв! 
Еӆӆы тәп аршӑк м нумӑс 
па ӛр нынана, ӆәӆн тӑм  
йис щи вєрӑт нух аӆумты, 
тўӊщирӑӊа, ма тӑм вєрӑт 
еӆӆы ат мӑнӆӑт. 

Путӑр хӑншӑс: 
Светлана Рандымова 

Питы вухсарӑт єнмӑӆтум касум ёх

Касум звероферма хущи рәпитум икет

Вўӆєӊ ёх мӑӊхӑтӆ постӑсы, Касум совхозн 
40-мит олимпиада пурайн

«Нярса» рәт община тăйӆăт

2025-мит оӆн Экспоцентр нємуп тӑхийн Ёмвошн округев мўв ӆуваттыйн кашӑӊ оӆ мӑр 
хәйт-нєӊӑт «Товары земли Югорской» тынєсты-ӆәтӑсты хӑр вєрӆӑт. Тәняӆ оӆ сухӑнты 
кємн ищиты Югра мўвев вән кәща ёх тӑмӑщ вән па хурамӑӊ вәйтантупсы вєрсӑт, хута 
сыр-сыр єпӆӑӊ ӆєтутӑт, пурмăсӑт муй ӆәмӑтсухӑт ванӆтăсыйт па тынысыйт.

«Нярса» рәт па хоттєӆ ёх община кәща нє З.Н. Тарлина ӆўв 
хуятӆаӆ пиӆа Ёмвошн тынєсты-ӆәтӑсты хӑрн. В. Енов вєрум хур

Щи хӑтӆӑтн тынєсты-
ӆәтӑсты пӑсанӑт 

кўтӑтн тывеӆт-тухеӆт ӊх
ман арсыр хӑннєхуятӑт 
пиӆа вәйтантыйӆсўв па 
сыр-сыр мўӊева мосты 
әмӑщ айкеӆӑт ӑкӑтсўв па 
хурӑт вєрсўв. Имуӆтыйн 
хӑнтэт шиваӆӑсўв па 
иньщӑссўв, мӑта тӑхи 
эвӑӆт ӆыв юхӑтсӑт? 

 Ма опращ нємєм Зоя 
Никоновна Тарлина, тӑм 
юхи хӑщум оӆӑтн «Нярса» 
нємуп рәт па хоттєӆ ёх 
щирн ӆэщӑтум община 
тӑхев тӑйӆўв. Мўӊ, вантэ, 
Касум вошн Нуви сӑӊхум 
районэв хуща ар пєлӑк 
вәӆӆўв, воньщумутӑт иса 
кашӑӊ оӆ ӑкӑтӆўв, хўӆ 
веӆпӑсӆӑӆўв па вўӆы нюхи 
мосты пурайн сопасӆӑӆўв. 

Тӑмӑщ рәт общинаев 
2020-мит оӆн веӆщи 
пўншсэв, щи щирн тӑм 
хӑщум кўтн ӆўв вет оӆа тәп 
йис. Сыры мӑнум оӆӑтн иса 
и тӑхийн, Касумн вәсўв па 
нємуӆты па кәртӑта муй 
вошӑта ӑн па ӊхийӆсўв. 
Тӑта, вантэ, мєт оӆӑӊ пўш 
округев мўв ӆуваттыйн 
ӆэщӑтум тӑмӑщ вән тынєс
ты-ӆәтӑсты хӑра юхӑтсўв. 

Тыв мўӊ арсыр ӆєтутӑт-
пурмӑсӑт, мӑта утӑт рәт 
община хуща вәӆты ёх
ӆўв вєрӆӑт, тәсўв. Щит, ма 
сыры тӑта щи ин лупсум: 
сыр-сыр ӆәмӑсухӑт, потум 
вўӆы нюхет, сорт хўӆӑт, 
воньщумутӑт па мўӊ ёш
ӆўвн вєрум юнтутӑт.

Зоя Никоновна, муй нӑӊ 
лупты вєритӆӑн тӑм ты
нєсты-ӆәтӑсты хӑра тў
вум ӆєтутӆӑн-пурмӑсӆӑн 
оӆӑӊӑн? Вошӑӊ хӑннє
хуятӑтн ӆәтӆыйт муй 
ӑнтә? 

 Ма щирємн, ищипа 
кашӑӊ ӆєтут-пурмӑс тыв 
юхтыйӆты хәятн-нєӊӑтн 
ма ӆәтты питӆыйт. Мўӊ, 
вантэ, етна пєлка тәп 
тыв юхӑтсўв. Щи пурайн 
имухты вўянтсўв тӑм ты
нєсты пăсанӑт хўваттыйн 
потӆтум сорт хўӆӑт па вў
ӆы нюхет ӆакки пунты, 
ӆәӆн вошӑӊ хәятн-нєӊӑтн 
мсыева ат вантсыйт па 
артаӆӑсыйт. Щиты щи ӛхӑт 
муй ӆывеӆа мосмитӆ, щит 
ӆыв ӆәтты щи нумӑс еӆӆы 
вєрӆӑт. 

Мєт оӆӑӊӑн вошӑӊ хӑн
нєхәйт мўӊ эвӑӆтэва потум 
вўӆы нюхи иньщӑсӆӑт, щи 
пийн веӆщи па ӆєтутӑт 
муй пурмӑсӑт ӆәтӆӑт. Щи 
пӑта ар пєлӑк вўӆы нюхи 
мўӊ мсыева тӑм кўтӑтн 
еӆ тыныты вєритсўв. 

Нынана, аӆпа, м тӑмӑщ 
«Нярса» нємуп хоттєӆ ёх 
щирн ӆэщӑтум община 
хуща вәӆты па рәпитты?

 м щи. Мўӊ, вантэ, 
некоммерческой тӑхи 
щирӑтн нух хӑншман 

тӑйӆыюв. Тӑмӑщ тынєсты-
ӆәтӑсты хӑрн кашӑӊ оӆ 
мӑр вәӆты вєритӆўв. Ну
ви сӑӊхум районэв увӑс 
мир тӑхи кәщаитн Ём
воша вохӆыюв, ӆәӆн тӑ
мӑщ рўщ щирӑтн вєрум 
«Товары земли Югорской» 
вәйтантупсыйн мўӊ ищи
ты ма тынєссўв.

Шєӊк м, хуты тӑмӑщ 
вән тынєсты-ӆәтӑсты хӑ
рӑт округевн вєрӆыйт!

Мосӆ лупты, Зоя Нико
новна Тарлина ай тӑ
хет потты тыӆӑщ 12-мит 
хӑтӑӆн Тэк кәртӑн ар 
няврємӑӊ хоттєӆ хуятӑт 
кўтн тӑм нуви тәрум иӆпия 
юхтӑс. Ищиты айтєӆн 
хӑнты нєӊӑт ёнтӑсты муй 
вєрӑнтты вєра вәнӆтыӆӑс. 
Ӑӊкеӆ-ащеӆ ищиты хӑн
тэӊӊӑн вәсӊӑн. Ащеӆ ка
шӑӊ хӑнты иты хўӆ па 
вой веӆпӑсӆуман рәпитӑс. 
Ӑӊкеӆ па ай няврємиет 
хӑтӆ мӑр ӆавӑӆты хотн вәс. 
Юӆн иса хӑнты ясӑӊӑн ӆыв 
путӑртсӑт. Щит пӑта кашӑӊ 
хӑнты нє вєр ӆўв тәса тӑйӆ. 
Зоя Никоновна шєӊк ма 

тунты пиӆа рәпитӆ. Ӆўв 
нохӑр ха ки катӆӑсӆ, 
ищипа муӆты вєрӆ. Щӑӆта 
ӆюмъюх ёша ки вўӆ, ищи
ты щи муӆты м пурмӑсые  
ӆэщӑтӆ. Щи киньща, вантэ, 
ащеӆ ики вой-хўӆ веӆпӑс 
щирӑтн вәс, ӑӊкеӆ па 
кашӑӊ пурайн вейт муй 
тәпрӑт иикеӆа тәса ёнтӑс.  

Щӑӆта ӆўӊ пурайн ар 
мис па ӆов тӑйсӑт. Щит 
пӑта шєӊк ар турн сэвӑр
ты щи мосӑс. Айтєӆн Зоя 
турн хӑрӑтн вәс па сыр-
сыр ӆавӑртӑӊ рәпатайт 
ӆэщӑтӑс.

Хўӆ веӆпӑсӆӑты вєр ӆўв 
ищи шєӊк сӑмӑӊа тӑйсăӆэ, 
вантэ, Ай Ас хуща єнмӑс. 
Ӛхӑт Зоя Тэк кәртӑӊ ӑш
колайн нивӑӆмит класс 
етшуптӑс па еӆӆы щи 
Ёмвош педагогической 
училищайн воспитатель 
нє щира тәса вәнӆтыӆӑс. 
Зоя Никоновна 30 оӆ мӑр 
ай няврємӑт ӆавӑӆты хотн 
Касум кәртӑн рәпитӑс. Яков 
Тарлин иикеӆ пиӆа хәӆум 
няврєм єнмăӆсӑӊӑн. Мосӆ 
лупты, хуты ӆын няврємӆаӆ 
хуӆыева хәя-воя йисӑт па 
армияя ӊхсӑт. Ин тӑмхӑтӆ 
ӑӆ щиты ёш пунман Зоя ӑн 
па омӑсӆ. Муйкєм вєритӆ, 
иса рәпитӆ.

Тӑта мосванӑн ӆўв 60 
оӆа щи йис. Щит пӑта мўӊ 
ӆўвеӆа м вўща ясӑӊ кит
ӆўв, Зоя, тумтака па таӆӑӊ 
ёшн-кўрн вәӆа, сєма пи
тум хӑтӆэн ма, хурамӑӊа 
ӆэщӑтэ! м ясӑӊ, м пай
ӆы ӛш нӑӊена!  

Путӑр хӑншӑс: 
Владимир Енов

Ай ӛрамӑт потты 
тыӆӑщн 9-мит хӑ
тӑӆн йис пурмӑсӑт 
шавиты «Торум Маа» 
музей хущи Людми
ла Калистратовна 
Зубакина (Гришкина) 
пиӆа «У семейного 
очага» нємпи вәй
тантупсы вәс.

Тўкъякӑӊ хурасӑӊ имие

Людмила Калистра
товна Тўкъякӑӊ кәр

тӑн сєма питӑс. Ӆўв рәт 
ёхӆаӆ па рәт мўвӆ оӆӑӊӑн 
щиты ястӑӆ: 

 Щащєм Тўкъякӑӊ нє 
– Анастасия Дмитриевна 
Гришкина (Лельхова). 
Щатьщащєм па Тўкъякӑӊ 
хӑнты хә – Ефрем Гри
горьевич Гришкин. Ащєм 
– Калистрат Григорьевич 
Гришкин. Ӆыв ищи Тўкъя
кӑӊ кәртӑн сєма питсӑт. 
Щатьщащєм 1938-мит оӆн 
хуӆт пєӆы тәсы, щащєм икеӆ 
хуӆта тўвум, ӑн па вәйтсӑӆэ. 
Ӆўв ӆапӑт няврємӆаӆ пи
ӆа атэӆт хӑщӑс, щиты щи 
вәс, няврємӆаӆ єнмӑӆтӑс. 
Ӆўв нәптӑӆ 78-мит тӑӆа 
вӑнтыйс. 

Ащєм ӑӊкєм пиӆа лес
промхозн вәйтантсӑӊӑн 
па 1950-мит оӆн ха мӑн
сӑӊӑн. Вәӆты щира па 
Тўкъякӑӊ кәрта юхӑтсӑӊӑн. 
Щи пурайн мўӊ кәртэв 
Ас кӑт пєлӑкн вәс, вәйт 
пєлӑкн па вәнт пєлӑкн. 
Вәнт пєлӑкн звероферма 
вәс, ӑӊкєм-ащєм щӑта рә
питсӑӊӑн. Ма щӑта сєма 
питсум. Ӑӊкєм-ащєм яӊ 
няврєм тӑйсӑӊӑн, вет эви 
па вет пух, ма – оӆӑӊ эви. 
Вән хоттєӆн вәсўв. 

Ма ин па нӆ няврєм 
тӑйӆум. Ӆапӑт хиӆы тӑй
ӆум. Хиӆєм ими тәс. Хиӆ
нєӊєм икия мӑнӑс па ӆўв 
кӑт эви тӑйӆ, мӑнєма прав
нучкайӊӑн рўщ щирн. 

Людмила ӑшкола ет

шуптумаӆ пийн еӆӆы 
вәнӆтыйӆты щира Пуӆ
ӊавӑт воша ӊхӑс. Щӑта 
ГПТУ тӑхийн хўӆ ӆэщӑт
ты хуята вәнӆтыйс. Щитӆ 
етшуптумаӆ пийн рә
питты щира Ёмвоша хўӆ 
ӆэщӑтты комбината юхтӑс.  

Щӑта Людмила така па 
ма рәпитӑс, комсомол 
вєрӑт ма тәс, «Рыбник» 
нємпи якты хотн нєӊӑт 
пиӆа арийс. Щирн ма, ап
рӑӊа вәӆтаӆ вўраӊӑн ӆўв 
коммунистической партия 
кандидата ӆэщӑтса. Щи 
пурайн ӆўв тәп хәс вет тӑӆ 
ӆувата йис. 

Тюмень вош эвӑӆт щи 
пурайн телевидения юх
тыӆыйс. Людмила Калист
ратовна, хӑнты нєӊие, така 
па ма рәпитмаӆ хўватн 
щий партса, па щи пурайн 
вєрум кина ролик ар оӆ 
мӑр ванӆтӑӆа.

 «Хӑнты ясӑӊ» газе
тая рәпитты Мария Кузь
миничнайн вохсыюм яс
ӊєм ма тӑйтєм вўраӊӑн. 
Щирн 1994-мит оӆн га
зетая корреспондента 
рәпитты мӑнсум. рхәс оӆ 
мӑр щӑта щи рәпитсум па 
щӑӆта пеньщияя мӑнсум, 
– еӆӆы ясӑӊ тәс Людмила 
Калистратовна.

Ӆўв щи хурасуп каркам, 
апрӑӊ хуятые ӑӆ юӆн 
хән омӑсӆ? Ӆўв ёнтӑсты 
айтєӆн хошӑс.Тўкъякӑӊ 

хуща вәӆмаӆ пурайн нє 
хуятӆаӆа рнасӑт мурта 
ёнтӑс.

Ин йис пурмӑсӑт ша
виты «Торум Маа» музей 
хущи вєрӑнтты хӑрӑтн 
йиӆпа єнумты ай ёх хӑн
ты пурмӑсӑт, ӆәмӑтсухӑт 
ёнтты вәнӆтӑӆ. Хӑнты 
рнасӑт ай эвета па ай 
пухӑта ёнтӑӆ. Муй арат 
нє ӆўв ёнтум рнасӆаӆн 
шәшиӆыӆӑт. Людмила 
Калистратовна Надя хиӆ
нєӊӑӆа нётӑс, аӆяс, муй 
щирн тәсыева пӑнтӑт па 
хӑншет рнаса ёнтты. 
Ин Надежда Коновалова 
тәсыева хӑнты сухӑт ён
тӑсты, вєрӑнтты хуята йис.

Тӑта вәйтантупсыйн 
ӆўв ёнтум хӑнты рнасӆ, 
ухшамӆ, тўрӆопсӑӆ па 
вәсӑт. 

Йис тўрӆопӑс оӆӑӊӑн 
Людмила ястӑс: 

 Тӑм йис тўрлопӑс Ма
рия Николаевна Лельхова, 
щащєм хӑннєӊӑӆ вєрӑс. 

Йис сӑк эӆты ӆонӑн ха 
кӑрӑтман. Щит щащєм 
эӆты ӑӊкєма хӑщӑс, щӑӆ
та па мӑнєма питӑс.

Людмила «Ёмвош ёх» 
нємпи ариты тӑхийн муӆ
тыкєм оӆ арийс. Ин тӑм 
хӑтӆ щи нєӆаӆ ӆўв кєшеӆа 
нємасыя ар хӑншсӑт па 
әмӑщ щирн ӆўвеӆа ари
сєӆ. м вўща ясӑӊӑн нє
ӆаӆн путӑртсы.

Тӑм вәйтантупсыя 
Людмила Калистратовна 

няврємӆаӆ, хиӆыӆаӆ, Тў
къякӑӊ кәртӑӊ ёхӆаӆ юх
тыӆысӑт па Ёмвошн вәӆты 
ӆәйӊнєӆаӆ юхӑтсӑт, ӑня 
лыптӑтн мойӆӑса па әмӑщ 
м ясӊӑтн ястӑса. Никита 
Каллистратович Партанов, 
ӆўв рәт хуятӆ, юхтыӆыйс 
па мойӆупсыйн мойӆӑсы. 

Мария Эккерт нємасыя 
Людмила кєши ван пу
тӑр ӆўӊтӑс. Александр 
Константинов Югра мўв 
вәна пєлка вум шуши 
ёх тӑхийн рәпитты хуят 
па «Югра ӆыӆӊуптӑты» 
нємпи шуши мир оса тӑхи 
эвӑӆт м вўща ясӑӊ лупӑс 
па мойӆупсыйн Людмила 
мойӆӑса.

Ешӑк Людмила Калист
ратовна, мўӊ нӑӊена тӑӆаӊ 
ёш, тӑӆаӊ кўр ястӑӆўв!

Уяӊа нӑӊ пушхиеӆӑн 
пиӆа хўв нәпӑт вәӆа!

Путӑр хӑншӑс: 
Наталья Краснопеева

Л.К. Зубакина (Гришкина). Н. Краснопеева вєрум хурӊăн

Ёмвошн вәӆты «Торум Маа» нємуп музей хуща рәпитты ёх ай 
тахет потты тыӆӑщ 14-мит хӑтӆӑн Байбалак юхан хонӑӊӑн йис 
вєрӑт шавиман тӑйты пӑта «Хутӑӊ пәрӆӑты хӑтӆ» вєрсӑт. Увӑс мирев 
тыв ӑкумсӑт хутӊӑт морты мўва мӑнтэӆ пӑта, ӆыв пойкщӑсӑт еӆӆы 
шәшты тўӊ пӑнт, еӆӆы шәшты тўӊ ӛш пӑта па тӑӆаӊа, ма вәӆты пӑта.

Ӆәӊха, каӆта пойкщӑӆӑт

Сўс поры «Хутӑӊ пәрӆӑты хӑтӆ»

Кӑӆтащ Аӊкия йирты сухӑт ӆэщăтӆăт

Хӑнтэт па вухаӆь ёх 
йис тєӆӑн мўвӑт-

йиӊкӑт пиӆа и нумӑсн вә
сӑт, ӆәӊха, каӆта пойкщу
ман вәсӑт. 

мӑӊ хӑрӑт мєт вана 
тӑйсэӆ, муй тӑхия ӑкмийӆ
сӑт ӆәӊха, каӆта пойкщӑ
ты па йир, поры тәты пӑ
та. Щимӑщ вән мӑӊ хӑр 
йис мирев Кӑӆтащ Аӊкия 
пойкщӑты тӑхийн тӑйсӑт, 
Ас кўтуп ёх ясӑӊӑн ӆўв аӆь
щӑсы – Каттась ими.

Кӑӆтащ ими па щирн 
Най-Аӊкия увӑсн вәӆты 
хӑнтэт па вухаӆь ёх иса 
пўш пойкщуман вәсӑт. 
Йис мӑӊ ясӊӑт щирн, 
щи ими мўӊева памтӑс, 
муй вўрн нє хуятӑта, хә 
хуятӑта кўтӆаӆн вәӆты 
мосӆ. Ӆўв имета няврєм 
канты щира вәӆ, сєма 
питты пушхӑта ӆыӆ рўв 
мӑӆ, имет па няврємӑт ӆа
вӑӆман тӑйӆӑӆэ. Щӑӆта па 
хӑннєхә вәӆты вәӆупсы 

йит кева шәмӑӆты вєр 
па тӑйӆ.  Щи ими хӑнтэт 
па вухаӆь мирев кўтн – 
мєт кӑрща тӑйты ӆәӊх. 
Сот каӆт нўмпи, сот ӆәӊх 
нўмпи вән Най, щиты тӑм 
ими мӑӊ арӑтн аӆьщӑӆы. 
Ӆўв мӑӊ арӑӆ пўпи хотн 
юхи хӑщум атӆӑн ариӆа. 
Щи ар, мӑӊ нёӆ сєӊкман, 
пўпи хотн Касум мўвн ин 
па щи ариӆа. Касум мўв – 
щит Нуви сӑӊхум район 
хуща. Щи вєр ӆәӊх имен 
мухты тӑм хӑтӆ вўша мўӊ 
няврємӑт ӆяксӑты вєрӑт 
уша щи вєрӆӑӆўв. мӑӊ 
арӑӆ мухты мўӊ вәӆэв, 
муй вўрн Кӑӆтащ Аӊкев 
хиӆыӆаӆа вәӆты мўвӑт 
кантӑс, муйсӑр вєрӑт ӆыв 
ӆавӆӑсман партсайт. Щи 
вән ӆәӊхӑт ӆўв иса пўш 
хиӆыя тӑйӆӑӆэ. Щит пӑта 
хӑнты мирев нумӑсн Вән 
Аӊки мєт йис ёхӆўв ӆәӊх.

Кӑӆтащ Аӊки арсыр 
мӑӊ хурӑт тӑйӆ. Истори
ческой наукайт кандидат 
хә Тимофей Молданов 

ясӑӊӑн, тӑм хӑтӆ мирев 
пойкщӑсӑт Кӑӆтащ Аӊ
кев мӑӊ хура – хутӑӊа. 
Щи вєрӑт ӆўв ма вәӆӆэ, 
ӆўв хуты тӑм хӑтӆ ӆәӊха 
пойкщум вән икия вәс.

Ӆўв ясӊӑӆн, Кӑӆтащ Аӊ
ки па и мӑӊа тӑйты хур 
тӑйӆ – щит шовӑр. Сўсн 
ӆәӊхев хутӑӊ хурн морты 
мўва щи мӑнӆ. Щит пӑта 
поры ан омсӑӆтӑӆўв па 
тăӆ тәрумн ма вәӆтэв пӑ
та пойкщӑӆўв.

 Хутӊев морты мўв пєӆа 
сўсн мӑнӆ, юхӑтӆ – товийн. 
Тӑм пойкщӑты хӑтӆ Кӑӆ
тащ Аӊки хутӑӊ мӑӊ хурӆ 
пӑта щи вєрӆа. Щирн тӑӆн 
ӆўв и хурӆ морты мўвн вәӆ, 
щит пӑта мўӊ пойкщӑӆўв, 
щӑӆтаса ат нётӆ, – путӑр
тӑс Тимофей Молданов.

Щирн ки Кӑӆтащ Аӊки 
пиӆа мўӊ кӑтсыр вән 
пойкщӑты хӑтӆ тӑйӆўв: 
товийн – щит ӆўв мўӊ мў
вева юхтум хӑтӆӑӆ, сўсн 
– морты мўва мӑнты хӑт
ӆӑӆ. Щимӑщ пойкщӑты 
хӑтӆӑт йисн вєрӑнтсӑт щи 
ӆәӊх ӆупас шавиман тӑюм 
ёх. Ӆыв Кӑӆтащ кәртӑн 
вәсӑт, ӛхӑт па Мўӆикәрта 
касӑӆсӑт. Щи пойкщӑты 

Поры пӑсан. П. Молданов вєрум хурӑт

хӑтӆ пӑта йиӆуп ӆєтут па 
щӑшкан сухӑт шавиман 
тӑйсӑт.

Йисн иса пўш тәрум 
щира вәсӑт, мӑта хӑтӆ 
хутӊӑт юхӑтӆӑт муй па 
мӑнӆӑт, щи хӑтӆӑтн щи 
поры пӑсан вєрӑнтсӑт.

Нуви хутӑӊ – щит ӆәӊх хур. 
Щит пӑта ӆўв ӑӆ тухӆӑӊ воя 
ӑн тӑйса, хӑнтэт кўтн тәп 
ӆәӊх мӑӊ хур щира тӑйса.

Тӑм хӑтӆ Каттась курт, 
Муӆикәрт йис щир ӑн 
тӑйӆӑт, вош вўӆа йиты 
питсӑт. Щӑта вәӆум ёх 
ара мӑнсӑт, ищимурт йис 
пойкщӑты вєрӑт щӑӆтаса 
мӑнум ёх нумӑсн хӑщсӑт 
па йиӆпа єнумты айӆат 
ёха памӑтман вәӆӆӑт.

«Торум Маа» музей 
хуща вєрты пойкщӑты 
хӑтӆӑт – щит тӑм йис 
хӑнтэт па вухаӆь ёх пӑта 
вєрум ут. Щит йис нумсӑт 
тӑмхӑтӆ вәнта тәты вєр, 
щит йис вєрӑт нумӑсн 
тӑйты пищ.

Увӑс мирӑт вәӆупсы 
ӆавӑӆты нє Людмила Ал
фёрова йис рәт ёхӆаӆ 
щи Кӑӆтащ Аӊки мўв 
эвӑӆт вәӆӆӑт. Щит пӑта 
«Торум Маа» музей хуща 
тӑмӑщ пойкщӑты хӑтӆӑт 
вєрӑнтты пищӑт – щит ӆўв 
нумсӑӆ па ӆўв ӛрӑӆ.

Щит пӑта щикўш ӆўв 
арсыр мосты вєр тӑйӆ, 
ищимурт тӑм пойкщӑты 
хӑтӆӑта иса пўш юхтыйӆ.

Тӑм пойкщӑты вєрӑт 
оӆӑӊӑн юращман путӑр
тӑӆ, ӆўвеӆа вєра әмӑщ 
ӆўв рәтнаӆаӆ мўв оӆӑӊӑн 
ястӑты па увӑс хӑнтэтн 
па увӑс вухаӆь ёхн кӑрща 
тӑйты ӆәӊхӑӆ оӆӑӊӑн 
путӑртты. 

 Мӑнєма иса пўш юращ 
вәты, ма кӑӆы ӆєрӆам щи 
мӑӊ па щўняӊ мўвӑт эвӑӆт 
вәӆӆӑт – Кӑӆтащ кәрт 
па Муӆикәрт эвӑӆт. Йис 
путрӑт щирн, щит Кӑӆтащ 

Аӊкен ӆўв пириюм мўвӆ. 
Щит пӑта мӑнєма әмӑщ щи 
пойкщӑты хӑтӆӑт йиӆпа 
ӆэщӑтты, – путӑртӑс ӆўв.

Людмила Алфёрова 
ясӑӊӑн, хутӑӊ мӑнты хӑтӆ 
– щит и щирн па и пўш 
йис ёхӆўв пойкщӑты вєрӑт 
нәмӑӆмӑты, кимӑт щирн 
па мўвев-йиӊкев пиӆа и 
нумӑсн вәӆты пищ.

Па и вєр, йис ёхӆўв 
тәп ӆәӊха кантум мӑӊ 
хӑрӑтн пойкщӑсӑт. Ин 
пойк пунӆӑт па мўвн, 
ищимурт пойка пунум су
хӑт па муӆты утӑт Людмила 
Алфёрова Муӆикәрта 
тәӆӆэ – Кӑӆтащ Аӊкев 
мӑӊ мўва.

 Ма иса утӑт, муй пори
ӆайт, Муӆикәрта тәӆӆам, 
щӑта ӆўв ӛрӑӆ па мўӊ ӛрев 
ищи. Вєра м, щи ёхӆўв 
щивеӆт пєӆа кєрӆӑты 
питсӑт. Мӑнєма әмӑщ 
вантты, кашӑӊ пўш мўӊ 
пойкщӑты ёхӆўв арашӑк 
йиӆўв, – нумсӑӆ ясӑӊа 
павтӑс щи ими.

Пойкщӑты юхтум ми
рева мосӆ иса пойкщӑты 
вєрӑт тәса тәты, йис нумсӑт 
айӆат мирева павӑтты.

Тӑм пўш ӑкмум ёх м 
посн аӆьсайт, хән ӆыв 
пориюм ӆєтутӑт вўша 

юхӑтсӑт, нәмӑӆта хутӑӊ 
кӑр морты мўв пєӆа кӑр
тӑщман мӑнсӑт.   

Тӑмхӑтӆ «Хутӑӊ пәрӆӑ
ты хӑтӆ» – щит мирев 
ха пиӆтӑщты хӑтӆ, мӑта 
хуятӆўв йис ёх нумсӑт пєӆа 
кєрӆумӑн вәӆӆӑт.

«Торум Маа» музей 
хуща рәпитты мирев 
ӛрн йис пойкщӑты вєрӑт 
тӑм йис вәӆупсыйн еӆӆы 
мӑнӆӑт, па щи вєрӑт йиӆпа 
єнумты айӆат мирев вўша 
юхӑтӆӑт. 

Хутӑӊ пәрӆӑты хӑтӆ 
пойкщумн вәӆтэвн мўӊ 
нумӑсӆўв па щира кєрӆӑ
ӆӑт, похӆа ӑктӑщӆӑт, вә
ӆупсы пӑнтэв па щира 
кӑӆты питӆ. Мўӊ йис ёхӆўв 
иты Тәрум ащевн, Кӑӆтащ 
Аӊкевн аӆюм вәӆупсы 

ӛшев хўват, ӆыв кантум 
вәӆупсы пӑнтэв хўват м 
нумӑсн еӆӆы шәшумӆўв.

Нуви хутӑӊ морты мўв 
пєӆа мӑнӑс, тәп вән Аӊки 
хошум рўвӑӆ мўӊ пиӆэва 
хӑщӑс, ӆўв павтум ар яс
ӊӑӆ хӑннєхә вәӆупсы, хӑн
нєхә нәпӑт еӆӆы мӑнты 
пӑта мўӊ нумӑсӆўвн тӑйты 
питӆӑӆўв.

Тови тәрума кєрӆӑты 
артӑн щи тухӆӑӊ мӑӊ вой 
па щи мўӊ мўвева юхӑтӆ. 
Мўӊ ӆавӆӑсман вәӆты 
ёх па щи Кӑӆтащ Аӊкева 
пори пӑсан омсӑӆтӑӆўв, па 
уяӊа, щўняӊа вәӆты пӑта 
пойкщӑты питӆўв. 

Путӑр хӑншӑс: 
Пётр Молданов

Юхтум ёх хăнты мир юнтăн юнтӆӑт

Рәт мўвӆ пӑта ар м вєр вєрӆ 
Лыпӑт хойты тыӆӑщн Россия мўвев хў

ваттыйн ай няврємӑт ӆавӑӆты ёх хӑтӆ пос
тӑсы. Щимӑщ рәпатайн тәп нумсӑӊ па каркам 
хӑннєхуятӑт рәпитӆӑт. Ма няврємӑт хӑтӆ мӑр 
тӑйты нє оӆӑӊӑн хӑншты ӆӑӊхаӆум.

Е.Ю. Тарлина няврємӆаӆ пиӆа

Л.С. Алексеева, П.Н. Молданов па Е.Ю. Тарлина

Нуви сӑӊхум район 
Сосновка  вошн 

няврємӑт хӑтӆ мӑр тӑйты 
«Алёнушка» нємуп хотн 
Амня вошӑӊ хӑнты нєӊие 
Евгения Юрьевна Тарли
на рәпитӆ. Еня Амня вошн 
сєма питӑс па єнмӑс. 
Вән хӑнты семьяйн єн
мӑс, ащеӆ – Юрий Ильич 
Ерныхов, ӑӊкеӆ – Анто
нина Васильевна вәс
ӊӑн. Ащеӆ вой-хўӆ веӆ
пӑсӆӑты хәя вәс, вәнт 
митрайт иса вәсӆэ. Ӆын 
нӆ няврєм – Любовь, 
Владислав, Евгения па 
Альбина єнмӑӆсӑӊӑн. 

Евгения Касум ӑшко
лайн вәнӆтыӆӑс. 1997-
мит оӆн А.И. Герцен нємуп 
института рәт ясӊӑт па 
культурология вєрӑт уша 
вєрты тӑхийн вәнӆтыйӆ
ты питӑс.

 Санкт-Петербург вошн 
мўӊ, увӑс мир студентӑт, 
иха вәнӆтыйӆсўв. Щӑта 
вәнӆтыйӆты пура – щит 

м пура. Мўӊ, айӆат ёх, 
иса хурамӑӊ вош вант
ман ӊхсўв, кашӑӊ хӑтӆ 
института мӑнты ӛш ӆавӑрт 
ӑн вәс. Вантэ, хўв ӛш, щос 
мӑр метро карты ӛш хўват 
па автобусн мӑнты мосӑс, 
– лупӑӆ Евгения Юрьевна.

Щӑӆта 2018-мит оӆн 
па ай няврємӑт ӆавӑӆты 
нєӊа вәнлтыӆӑс па тӑм 
тăӆ 18 оӆа щи йис, хуты 

ай няврємӑт ӆавӑӆты хотн 
рәпитӆ. Пушхиет пиӆа 
арсыр әмӑщ вєрӑт тәӆ.  

ма рәпиттаӆ пӑта Ну
ви сӑӊхум район вәнӆтă
ты вєрăт тәты тӑхи эвӑӆт 
ишӑкты нєпек ёша павтӑс.

Тӑм нєӊие ма па тәса 
хурамӑӊ хурӑт хӑншӑӆ. 
Мўв-авӑт, вәнт ёх, юханӑт, 
вой-хўӆ веӆпӑсӆӑты ёх, 
вәнт войт оӆӑӊӑн хурӑт 
хӑншӑӆ.

Хурамӑӊ мўвӆ, рәт мирӆ 
сӑмӑӊа тӑйӆӑӆэ. Ӆўв хӑн
шум хурӆаӆ хущи щит кӑӆ. 

Йис вәӆупсы ӆавӑӆман 

тӑйӆӑӆэ, няврємӑта иса 
путӑртӑӆ, муй вўрн рәт
ӆаӆ, опращӆаӆ вәсӑт. Рәт 
ясӊевн ма путӑртӑӆ па 
няврємӆаӆ рәт ясӑӊа вәнӆ
тӑӆ. 

Рәпатайӆ хущи ищи вош 
ёха хӑнты вәӆупсы оӆӑӊӑн 
путӑртӑӆ. Вәншӑк няврємӑт 
пиӆа мӑӊхӑтӆӑта шуши 
мир ай пурмӑсыет вєрӆӑт, 
ванӆтупсэт ӆэщӑтӆӑт. 

Ӆўв хәт няврєм єнмӑӆ
тӑс. Ӆўв хәӆум няврємӆ: 
Яна, Елисей па Агата. Щи 
тумпи апӑлнєӊӑӆ кӑт няв
рєм па єнмӑӆтӑс. Даша па 
Богдан ин вәна йисӊӑн, 
рәпитӆӑӊӑн. Щӑӆта и рәт
на ай пухие Игорь ищи 
єнмӑӆсӑӆэ. Итәх пурайн, 
мосӑӊ, ӆавӑрт вәӆӆийӆ, 
вән ӛр мосӆ па сӑмӑӊ хӑн
нєхәя вәӆты мосӆ. 

Тӑм Амня хӑнты нєӊие 
м, сӑмӑӊ, нумсӑӊ па вещ
кат ими. Вантӆэн, тӑм ӑӊкие 
иса няврємӆаӆ пиӆа – вошн, 
иха вәнта воньщумут 
ӑкӑтты ӊхӆӑт, тӑӆн ӆухн 
хәхӑтӆяӆӑт, юӆн эвиӆаӆ 
пиӆа ёнтӆӑт, тыйӆӑт. 

Иха урокӑт вєрӆӑт, па 
нумӑс тӑйӆ, ӆәӆн няврєм
ӆаӆ м па нумсӑӊ хӑн
нєхуятӑта ат єнумӆӑт. 

Евгения Юрьевна хӑн
ты пурмӑсӑт ёнтӑӆ. Няв
рємӆаӆ хурамӑӊ хӑнты 
рнасӑтн, молщаӊӑтн ёнт
сӑӆэ. Па ӆўв ёнтум пур
мӑсӆаӆ Нуви сӑӊхум во
ша этнокультурной центр 
хуща ванӆтупсыя китсӑӆэ. 

Евгения па нӑӊ хоттєӆ 
ёхӆӑн, мўӊ нынана вўща 
ясӑӊ китӆўв. Па нӑӊ мўӊ 
рәт мўвев пӑта шєӊк м 
вєр вєрӆӑн, вән пәмащи
па лупӆўв! Воспитателят 
мӑӊхӑтӆ пиӆа м па сӑ
мӑӊ ясӊӑт лупты ӆӑӊха
ӆум. Хотӑӊ ёхӆӑн пиӆа ма, 
тӑӆаӊа, уяӊа-пищӑӊа ат 
вәӆӆӑты! Тӑӆаӊ ёш, тӑӆаӊ 
кўр нынана!

Путӑр хӑншӑс: 
Светлана Рандымова

Йисӑӊ-нәптӑӊ вухаӆь 
ими вєрум айкеӆӑт

Ас нопӑтты тыӆӑщ 12-мит хӑтӆ вўш эвӑӆт па иса 14-мит хӑтӆӑт вәнты Ёмвош округев 
ӆуваттыйн вәӆты киникайт хӑншты хәйт-нєӊӑт Югра мўв писателят IV-мит мирхота 
ăкăтсыйт. Щимӑщ вуӆаӊ мирхот «Россия» национальной центр тӑхийн нємасыя пўншсы. 
Щи киньща ищи пурайн поэтӑт па писателят пиӆа вәйтантыйӆсўв па кўтэвн путрємӑсўв. 

Имуӆтыйн щи хӑн
нєхуятӆўв кўтн мўӊ 

йисӑӊ-нәптӑӊ тәс ӆўӊта
рӑт хӑншты вухаӆь ими 
Мария Двинянинова пиӆа 
вәйтантсўв па ӆўв ищи
ты щи мўӊева айкеӆӑт 
вәӆты-хоӆты щирӆаӆ па 
литературной вєрӑт оӆă
ӊăн мсыева тәс.

Мария Тихоновна Дви
нянинова (эви щирӑӆн 
Номина) путӑртӑс, хуты 
1951-мит оӆн Сўмӑтвош 
район Няксимволь кәртӑн 
вой-хўӆ веӆпӑсӆӑты хоттєӆ 
ёх хуща тӑм нуви тәрум 
иӆпия юхтӑс па айтєӆн иса 
вухаӆят кўтн вәс па єнмӑс.

Ӛхӑт, 1968-мит оӆн, тӑм 
эвие Няксимволь кәр
тӑӆн нивӆ класс вўшӑт 
вәнты ӑшкола-интернат 
етшуптӑс. Щитӑӆ сухнуп
тумӑӆ пийн ӆўв Сў
мӑтвош кўтуп ӑшколайн 
ртъяӊ па яӊмит классӑтн 
еӆӆы вәнӆтыйӆты питӑс. 
Тӑм нє вєрум айкеӆӑт 
щирн, мўӊ уша павӑтсўв, 
щи йисн шєӊк ар няврєм 
щӑта вәс. Мосӆ лупты щи 
вєр оӆӑӊӑн, хуты щи кўтуп 
ӑшкола-интернатн вәӆтаӆ 
муй па вәнӆтыйӆтаӆ кўтӑтн 
Мария тўрсыйӆ вәтшӑты 
питӑс. Щи киньща итәх 
щосӑтн иса путӑртты щир 
ӑн па тӑйс. Щи вєр пӑта 
арсыр урок мӑнты пу

раитн ӆўв па нєпекӑт хў
ватн вәнӆтыӆӑс. Ӆўвеӆ 
вәнӆтӑты нєӊӑта па хәя
та ар пєлӑк щиты щи ӆўв 
вєрум айкеӆӆаӆ нєпека 
хӑншӑс па туметн щитӑт 
ӆўӊӑтсыйт, ӛхӑтшӑк ушӑ
ӊа-сащӑӊа вєрсыйт. Щиты 
вухаӆь эвие араттєӆн хәт 
тыӆӑщ мӑр тўрсыйӆ иса 
хуӆт пєӆы мӑнӑс. Хән кў
туп ӑшколайӆ етшуптӑты 
питӑс, мєт юхи хӑщум тыӆ
щӑтн Мария веӆщи тум
така йис па тўрсыйӆ ӆўв 
хущеӆа йиӆпа щи юхтӑс.

Ищи пурайн ӆўвеӆ вәнӆ
тум хӑннєхуятӑт щиты 
лупсӑт вухаӆь эвия, хуты 
ӆўв еӆӆы тәп арсыр хӑн
нєхә мәшӑт мӑӆты нєӊа 
вәнӆтыйӆты щирӑт тӑйӆ.  
Вантэ, ӑшколайн няврє
мӑт вәнӆтӑты тўрсыйӆ мәш 
вєр пӑта рәпитты и пўша 
иса ӑн па вєритӆ. Щит пӑта 
Мария нәмӑсты питӑс, ху
ты еӆӆы медицинской учи
лищая мӑнты мосӆ.

Щи киньща Сўмӑтво
шӑӊ кўтуп ӑшкола-ин
тернат етшуптумаӆ пийн 
Мария Номина Ялуто
ровск вошн веӆщи пўншум 
медицинской училищая 
мӑнӑс па щи тӑхийн оӆӑӊ 
тӑӆ акушер нє щира еӆӆы 
вәнӆтыйӆты вўсы. 

Нӆ-вет тыӆӑщ мӑнум 
пийн ӆўв фельдшер 
щирн вәнӆтӑты тӑхия па
вӑтсы.

Кашӑӊ пўш медицинс
кой практикая ӆўв Сўмӑт
вош район пәӆьница хо
та щи ӊхӑс. Ӛхӑт па щи 
тӑхеӆ эвӑӆт 1974-мит оӆн 

Хулимсунт кәрта фельд
шер нє щирн рәпитты 
китсы. Хулимсунт вухаӆь 
ясӊеӆ эвӑӆт рўщ ясӑӊа-
ки кєрӑтты, щит «мевтэӊ 
юхан». Щиты 1996-мит оӆ 
вәнты Мария Тихоновна 
ӆўв мирӆ хәйт-нєӊӑт па 
няврємӑт арсыр мәш вєрӑт 
мӑӆтуман вәс, вещката 
рәпитӑс.

Имуӆтыйн ма иньщмӑ
сєм ӆўвеӆ, муӆты ӆавӑртӑӊ 
муй щухӆасӑӊ вєрӑт, аӆ
па, ӆўв ай тохтура вәӆты 
рәпатаяӆн вәсӑт. Юхӆы 
пєӆы Мария Тихоновна 
лупӑс, мӑтты ки 1986-мит 
оӆн щимӑщ ӆавӑртӑӊ вєр 
рәпатайӆ хуща ищипа ӆик
мӑс.

Ӆыв Хулимсунт кәртэӆ 
мухты, вантэ, газовой 
трасса ӆэщӑтсы. Щи тӑ
хетн ар рәпата вєрты хӑн
нєхуятӑт кўтн вәнт хуща и 
няврєм шӑӊкап ӆавӑртӑӊ 
мәшн юхӑтсы. Вәнт кәр
тэӆн рәпитты па газопро
вод ӆавăӆты хәйт-нєӊӑт 
нємасыя ӆыв пәӆьница 
хотэӆа айкеӆ рация хўватн 
китсӑт, хуты ай пухлэӊкие 
вевтам мәша вєра питӑс. 
Щи тӑӆн Хулимсунт кәр
тӑӊ фельдшерско-аку
шерской тӑхи хуща ай 
няврємӑт лекщитты тох
тур, щӑӆта акушер нє 
па вәс. Ӆын китумтак ай 
няврєм тӑйсӑӊӑн па щи 
пӑта газопровод трасса 
хуща вәӆты вәнт кәрта 
мӑнты ӑн кашащсӑӊӑн. 
Мария Тихоновна сора 
ӑктӑщӑс па тухӆăӊ хопн 
щив ищи кўрумн тәсы. 

Хән ӆўв щи няврєм хуща 
юхтӑс, уша павӑтсăӆэ, 
хуты ӆўв ӆавӑртӑӊ щирӑтн 
турӑх мәшн юхӑтсы. Щӑӆ
та санавиация вертолёт 
рация хўват вохӑс, ӆәӆн 
щи мәшӑӊ няврєм Игрим 
вошӑӊ пәӆьница хота сора 
тәты па мәшӆаӆ тўӊматты. 
Щи киньща кимит хӑтӑӆн 
тухӆӑӊ хоп юхтӑс па ӆўв 
щи ай пухлэӊки лекщит
ты щи тәсӆэ. Ӛхӑт Мария 
Тихоновна кимит тухӆӑӊ 
хопн юхи Хулимсунт кәр
тӑӆа щи юхтӑс.

Мєт юхи хӑщум кўтн 
тӑм йисӑӊ-нәптӑӊ вухаӆь 
ими мӑнєма лупӑс, хуты 
ӆўв хуӆна Няксимволь 
кәртӑӊ ӑшкола-интернатн 
вәнӆтыйӆмаӆн сыр-сыр 
стихӑт хӑншты вўянтӑс. 
Тӑмхӑтӆ Мария Тихонов
на вухаӆь па рўщ ясӑӊӑн 
ӆўӊтарӑт тәса па шєӊк 
әмща ӆэщӑтӆ. Ин тӑта 
ӆўв мӑнєма «Перелётные 
птицы» нємуп стихӑӆ м
сыева ӆўӊӑтсӑӆэ:

Перелётные птицы на юг 
улетают,

Виднеясь в осенней дали 
сероватой.

На зимнее время они 
улетают,

Тепло забирая с собой.
Только  я не хочу улетать, 
Остаюсь на родимой 

земле.
Суждено мне навеки 

здесь жить
На богатой Югорской 

земле … 

Путӑр хӑншӑс: 
Владимир Енов

М.Т. Двинянинова

Щи хӑнты нє рәт мир 
лекщитман вәӆ

Тăмхăтӆ хӑнты Обатин рәт оӆӑӊӑн хӑншӆум. Поӆнавӑт 
кәрта ӊхмємн ма леккăр хотн м хӑнты ими пиӆа вәтаӊа 
йисум – щит Галина Александровна Кытманова (Обатина). 
Путӑртумн ма уша вєрсум, ӆыв семьяеӆ йистєӆн ар хуят 
мир лекщитман вәс.

Галина Александровна тӑм 
ванӑн, лыпӑт хойты тыӆӑщ 

19-мит хӑтӆӑн, сєма питум хӑтӆӑӆ 
постӑсӆэ – 64 оӆа йис. Мўӊ ӆўвеӆа 
ар хошум ясӑӊ китӆўв – опращӆăн 
партум м вєрӑт еӆӆы тўваӆн, 
щўняӊа па тумтака вәӆа!

Тӑм хӑнты ими Сўмӑтвош (ин Ну
ви сӑӊхум) район Касум кәртӑн сє
ма питӑс. Ащеӆ Алексей Данилович 
Обатин Ёмвошӑӊ национальной 
педучилища етшуптумаӆ пийн рәт 
кәртӑӆн ай няврємӑт вәнӆтӑс, ӛхӑт 
культура хот кәщая, хўӆ веӆпӑсӆӑты 
хәя вәс. Щӑӆта мәшитмаӆ пурайн 
рыбкооп хот ӆавӑӆты хәя рәпитӑс. 

Ӑӊкеӆ Евгения Даниловна хӑнты 
Ерныхов рәт эвӑӆт вәс. Ӆўв Ёмво
шӑӊ национальной медицинской 
училища етшуптумаӆ пийн ими 
леккăра йис. Рәпатаеӆ щирн ӆыв 
семьяеӆ ванкўтӆы арсыр кәртӑта 
вәӆты па рәпитты щира касӆыйӆсӑт. 
Щиты Касум кәрт эвӑӆт Анеева, 
Новинской, Тўкъякӑӊ, Поӆнавӑт 
кәртӑта ӊхсӑт па вәсӑт. 

 Хӑнты Тўкъякӑӊ кәртӑн єнум
сум, щӑӆта 1974-мит оӆн Поӆнавӑта 
касӑӆсўв. Мӑнєма ай пурайн әмӑщ 
вәс, хуты Касум кәртӑн ар пєлӑк 
хӑнтэт вўӆэт тӑйӆӑт, Вән Ас хонӑӊӑн 
вәӆты хӑнтэт ӆовӑт, мисӑт, ошӑт 
па па хот войт тӑйсӑт. Ай пурам – 
щўняӊ пура, арсыр єпӆӑӊ хӑнты ну
ви хўӆ ӆєсум, Ас хўват хопн ӊхсум, 
вәщийӆсум, – Галина Александров
на нәмӑӆмӑс.

Тўкъякӑӊ кәртӑн Галя эвие нуле
вой класса мӑнӑс, щӑӆта 1974-мит 
оӆн ветмит класс вўш эвӑӆт Поӆна
вӑт кәртӑӊ ӑшколайн вәнӆтыӆӑс. 
Ӆўв ма вәнӆтыӆӑс, щи тумпи арсыр 
кружок тӑхета ӊхиӆӑс.

Ая вәӆмаӆн Галя итәх пурайн 
ӑӊкеӆ рәпата тӑхия юхтыӆӑс па 
вантӑс, муй щирн ӑӊкеӆ мәшӑӊ мир 
вантӑӆ, няврєм тӑйты имет пєӆы 
шєӊк сӑмӑӊ вәс. Щи пурайн ай эвие 
нумӑс вєрӑс ищи тохтура йиты, щирн 
ӑшкола етшуптумаӆ пийн Ёмвоша 
юхтӑс. Тӑта экзаменӑт ма мӑс па 
ӑӊкеӆ иты ими тохтура вәнӆтыйӆ
ты питӑс. 

 Тӑм пура вәнты мўӊ группаев 
кәща нєӊев Людмила Сергеевна 
Вахрушева м нумӑсн нәмман 
тӑйӆєм. Ӆўв мўӊев латынь ясӑӊа па 
«фармакология» вєра вәнӆтӑсӆэ. 
Мєт вуӆаӊ практика вєр Сәрханӆ 
пәӆьницайн тәсум. Иса государст
венной экзаменӑт ма мӑсӆам. Еша 
Ёмвошн вәсум па рәпитсум, щӑӆта 
рәт Поӆнавӑт кәртєма кєрӆӑсум. 
Щи пурайн Ирина эвєм сєма 
питӑс. Няврємєм єнмӑӆтуман юӆн 
омӑссум, щӑӆта ӑшкола-интернат 
хуща рәпитсум, вантэ, кәртӑӊ пәӆь
ницайн тӑхи ӑнтәм вәс. Тәп 1989-
мит оӆн пәӆьницая рәпитты вох
сыюм. Щӑта ар м па мир пєӆы 
сӑмӑӊ хуят рәпитӆ. Ӆывеӆа вән пә
мащипа ясӑӊ лупӆум. Вантэ, айӆат 
пурайн тыв рәпитты юхӑтмємн 
мӑнєма вән тохтурӑт иса пурайн 
нётсӑт па вәнӆтӑсӑт. Ин ма ищи 
айӆат ёха сӑмӑӊа нётӆум, – Галина 
Александровна лупӑс. 

2005-мит оӆн Галина Алек
сандровна Ёмвошӑӊ медицинской 
академияйн вәнӆтыӆӑс па фельд
шер-лаборанта йис, тӑм пура вәнты 
мир лекщитман Поӆнавӑт пәӆьни
цайн рәпитӆ. 

Тӑм кәртӑн ӆўв Василий Ни
колаевич Кытманов икеӆ пиӆа 
вәйтантыӆӑс. Хәӆумъяӊкєм оӆ иха, 
и нумӑсн сӑмӑӊа вәӆӆӑӊӑн. Икеӆ 
арсыр рәпатайт тәс, юхи хӑщум 15 
оӆ «Центроспас-Югория» тӑхийн 
рәпитӑс. Тӑм оӆ вәйт ӆор тыӆӑщ вўш 
эвӑӆт пенсияя мӑнӑс.

Ӆын Ирина эвӑн 2016-мит оӆн 
Ёмвошӑӊ медицинской академия 
етшуптӑс па тохтура йис. Ин Ёмвошн 
округ пәӆьницайн трансфузиолога 
рәпитӆ.

Мосӆ лупты, тӑм хӑнты ими Ер
ныхов рәтэӆ ар хуят мир лекщитман 
вәс. Ӆўв аӊкаӊкеӆ Анна Григорьев
на Ерныхова катра пурайн Мущаӊ 
кәртӑн ищи нєӊӑт вантман тӑйс па 
мӑӆтӑс. 

Кытмановӑт-Обатинӑт рәтӑт мир 
лекщитты вєр тўвман 2014-мит 
оӆн «Рәпатайӊ рәт» кӑсупсыйн нух 
питсӑт па щи пурайн округ кәща нє 
Н.В. Комарова эвӑӆт ишӑкты нєпек 
па мойӆупсы ёша хоӆумсӑт.

Рўтьщӑты щира ӆўв хўӆ веӆпӑс
ӆӑты, воньщумут воньщты, тулӑх 
ӑкӑтты, арсыр хурамӑӊ ӑня лыптӑт 
па овощӑт єнмӑӆты вєрӑт мосман 
тӑйӆ. Ӆўв хущеӆа Ёмвош эвӑӆт 
Гриша па Евгений хиӆєӊаӆ мойӊа 
юхтыйӆӆӑӊӑн. 

Поӆнавӑт кәртӑн вәӆмємн ар хуят 
тӑм хӑнты имия вән пәмащипа луп
сӑт. Ешӑк Галина Александровна, хўв 
йис, хўв нәпӑт тӑӆаӊа вәӆа!

Путӑр хӑншӑс: 
Людмила Шульгина

Г.А. Кытманова. Л. Гурьева вєрум хур

Пәкӑр кәртӑӊ нумсӑӊ хуят
Ай ӛрамӑт потты тыӆӑщ 

18-мит хӑтӑӆн Владимир 
Евгеньевич Морозов нәптӑӆ 
55-мит оӆа йис. 

Ӆўв Пәкăр кәртӑн Сўмӑтвош 
районӑн сєма питӑс па щӑта 

єнмӑс. Айтєӆн вой-хўӆ веӆпӑсӆӑты 
пєӆы шєӊк сӑмӑӊа вәс. Веӆпӑсӆӑ
ты мутра вєрӑта аӊкаӊкиеӆ, ӑӊкиеӆ 
па ащиеӆ эӆты єнуммаӆ хўват 
вәнӆтыйс.

Ӆўв аӊкаӊкиеӆ – Евдокия Ти
хоновна Новьюхова. Ӑӊкиеӆ па 
Елизавета Романовна Морозова 
(Рябчикова). Ащиеӆ – Евгений 
Иванович Морозов. 

Владимир Евгеньевич хӑнты яс
ӊӑӆ ай тєӆн шєӊк ма вәйтӆӑӆӆэ па 
ин тӑм хӑтӆ вәнты ясӊиеӆ щи тӑйӆӑӆ
ӆэ. Ая вәӆмаӆ пурайн аӊкаӊкеӆ 
пиӆа турн хӑра турн сэвӑрты, вәнта 
воньщумӑт воньщты ӊхиӆыйс. 
Ӆорӑта па пусӆӑта хоӆпӑт омӑсты 
па вантты ӊхӑс. Владимир уша 
вєрсӑӆӆэ, хута аӊщащиӆаӆ па вән 
аӊщащиӆаӆ вой-хўӆ веӆпӑсӆуман 
вәсӑт. Аӊкаӊкеӆ ӆўв єнмум тӑхи
ӆаӆа хиӆэӆ тәтьӆисӆэ. Ӆэвӑӊ кәртӑӊ 
ӆор хўват вўӆы хот нюӆӑта, пиӆт 
ӆавӑӆты нюӆтыйта ӊхсӑӊӑн. Щи 
вєрӑт Владимир иса нумса пунсӑӆ
ӆэ па ин тӑм хӑтӆ вәнты щи мўвӆ-
йиӊкӑӆ вантыман щий ӊхӑӆ. Пиӆт 
ӆавӑӆты нюӆтыятн йиӆпа єнумты 
х эӆты хӑра сэвӑрӆӑӆӆэ, нюр ищи 
ин тӑм хӑӆт вәнты аӊщащиӆаӆ щӑта 
веӆпӑсӆуман щи ӊхӆӑт, па мӑтты 
пурайн ӆўв хиӆыӆаӆа тӑм тӑхет па 
аӆьты мосӆ. 

Тӑӆа йиты пурайн пойтэк па 
шовӑр катӑӆты щира ӆыс омӑсман 
ӊхӑс.  Ӑӊкиеӆ-ащиеӆ ӆовӑт, мисӑт 
тӑйсӑт, щӑта па нётты мосӑс. Щиты 
щи єнмӑс. 

Тэк кәртӑн ӑшколайн вәнӆтыйс. 
Щӑта нивӆ класс етшуптӑс. Армияя 
ӊхӑс па щи пийн имухты юхи 
Пәкӑр кәртыеӆа вәӆты щира юхтӑс. 
Тӑта ими тәс. Имеӆ Юлия Проко
пьевна ищи хӑнты хуятые, ар оӆ мӑр 
Сўмӑтвошн ӑшколайн ай няврємӑт 
вәнӆтуман рәпитӑс. Тәняӆ вўш эӆты 
пеньщияя рўтьщӑты мӑнӑс.

Владимир Евгеньевич 2000-мит 
оӆ вўш эвӑӆт Пәкӑр кәртӑӊ кәща 
хуята рәпитӆ, тӑм пўш 26-мит оӆа 
щи йис. Тӑм кєн рәпата хән? Кәртӑӊ 
шуши мирӆ кєши сыр-сыр нётупсы 
вєрӑт Сўмӑтвош район кәщайӆаӆ 
пиӆа ӆэщӑтты мосӆ. 

Колхозӑт йира вўюм пура вўш 
эвӑӆт кәртӑн ФАП, ӆапка ин тӑм хӑтӆ 
вәнты нюр ӑнтәм. Щирн кәртӑӊ мир 
Тэк кәрта муй Сўмӑтвоша пәӆьницая 
па ӆапкая ӊхты мосӆ. Владимир 
Евгеньевич Тэка пәщтая па пеньщи 
вухӑт тәты ӊхтӑӆн пирӑщ хуятӑта 
ӆєтутн ӆапкайн ӆәтӆӑӆэ. Юхи 
юхӑттаӆ пийн етн оӆа па кәртӑӊ 
вән хуятӆаӆа пеньщи вухӑт, ӆєтутӑт 
тәӆ. Вән хуятӆаӆа м па әмӑщ 
хӑнты ясӑӊӑн сыр-сыр вєрӑт оӆӑ
ӊӑн Владимир Евгеньевич пиӆа 
путрємӑты. Вән хуятӆаӆн ӆўв сӑма 
рӑхты мосты хӑннєхә.

Тӑӆа йиӆ па пирӑщ ёхӆаӆ вәнтӑн 
тўт хн эвӑтӆиӆӆэ па хот овӆаӆа 
таӆиӆӆэ. 

Кәртӑӊ ёхӆаӆ муӆты вєрӆаӆ 
пєлкана ки мӑнӆӑт, иса ӆўв хущеӆа 
щи юхӑтӆӑт. Щит, хән пәӆьницая тәты 
муй па щӑӆта юхи тәты. Мӑта утӑт 
рәтӆаӆ хўв мўва шавиты пурайн, 
ищи Владимир Евгеньевич ӆўв 
хопӑӆн муй па буран әхӑӆн нётты 
щи мӑнӆ.

Хән ма «Торум Маа» йис пурмӑсӑт 

шавиты тӑхийн рәпитсум, кашӑӊ 
ӆўӊӑн-тӑӆн экспедицияя шуши мир 
вәӆты кәртӑта ӊхтємн Владимир 
Евгеньевич 2006-мит оӆ вўш эвӑӆт 
Тэка, Сэй нюӆа, Ваньщавӑта, Юхӑӊ 
кәрта, Дёмина па Тўтӆєвум кәртӑта 
ӆўв хопӆаӆн па әхӑӆӆаӆн мӑнєм 
тәтьӆисӆэ. Щӑӆта йис пурмӑсӑт 
тәты нётӑс па йис кәртӑтн  хотӑт 
па ӆупасӑт хура вўты.  Ар нётупсы 
ӆўв эӆтэӆа вәс, хән Новьюховӑт, 
Рябчиковӑт, Неттинӑт рәт ӆєрӑт 
оӆӑӊӑн нєпекӑт хӑншсум.

Ӆўв информанта вәс, хән ма вой-
хўӆ веӆпӑсӆӑты оӆӑӊӑн сўмӑтвош 
хӑнтэт оӆӑӊӑн нєпекӑт хӑншсум.

«Торум Маа» йис пурмӑсӑт ша
виты тӑхия муӆтыкєм па хӑнты 
пурмӑсӑт мӑс.

Владимир Евгеньевич – нумсӑӊ 
хуят, мутрайӊ, каркам па рәпата 
пєӆы хӑрщи хӑннєхә. 

Нӑӊ мӑӊ хӑтӆэн пиӆа вўща ясӑӊ 
нӑӊена китӆўв!

Нӑӊ найӊ-вәртӑӊ хә, рәт мўвие
нӑн тумтака шәшиӆыя па ӊха!

Уяӊа-пищӑӊа вәӆа пиӆыен па 
няврємӆӑн пиӆа, тӛпӑӊ хуятые!

Хўв йис па хўв нәпӑт нӑӊена!

Путӑр хӑншӑс: 
Наталья Краснопеева

В.Е. Морозов Юлия имеӆ пиӆа

Пермской сӑран мўвн финно-угорской 
ясӊӑтн ӆўӊӑтты арӑт сащсӑт

Васы мӑнты тыӆӑщ 5–8-мит хӑтӆӑтн Пермской мўв Коми-Пермяцкой округ Кудымкар 
вуӆаӊ вошн пермской сӑран ясӑӊӑн ӆўӊтарӑт хӑншты нє Елена Коньшина финно-угорской 
писателят ӑктӑс. Щит удмуртской писатель Вячеслав Ар-Серги, удмуртской поэт Николай 
Мерзляков, эрзянской поэтесса Татьяна Мокшанова, марийской поэтесса Альбертина Иванова, 
марийской поэтӊӑн Игорь Попов, Геннадий Григорьев па ма, вантэ, тӑм ванӑн рўщ ясӑӊ эвӑӆт 
путрӑт па ӆўӊтарӑт тулмащтӑты питсум. Мўӊ пиӆэва пермской сӑран писателят вәсӑт.

Пермской сӑран мир 
па финно-угорской 
ясӊӑтн ӆўӊӑтты арӑт 

хәӆӑнтсӑт

Пермской сӑран нє Еле
на Коньшина рәт ясӊӑӆн 

хурамӑӊ ӆўӊӑтты арӑт хӑн
шӑӆ, ар оӆ финно-угорской 
писателят ёх и нумӑсн вәӆ. 
Тӑм оӆн ӆўв президентс
кой грант нётупсы вух 
унтасн «Созвучие» нємпи 
киникайӆ єсӑӆсӑӆэ. Щи 

нєпекн арсыр финно-
угорской писателятн хӑн
шум путрӑт па ӆўӊӑтты 
арӑт хӑншман вәӆӆӑт. Щит 
пӑта ӆўв рәт мўвӑӆа щи ёх 
мойӊа вохсӑӆэ. 

Щи хӑтӆӑтн мўӊ Коми-

Пермяцкой округ вуӆаӊ 
Кудымкар вош эвӑӆт увӑс 
пєлка ӊхсўв. Кочёво па 
Сергеевской кәртӑӊ ӑш
колайӊӑн вәнӆтӑты ёх 
па няврємӑт пиӆа вәй
тантыйӆсўв. Мўӊ ӆывеӆа 
ӆўӊӑтты арӑт ӆўӊӑтсўв 
па арӑт арисўв. Ма няв
рємӑта хӑнты мир, мўӊ 
редакцияев оӆӑӊӑн пу
тӑртсум па Мария Вагато
вайн хӑншум стихӑт па 
Владимир Еновӑн хӑншум 
моньщ ӆўӊӑтсум. Ар хуят 
лупсӑт, муйсӑр хурамӑӊ 
хӑнты ясӑӊ.

Щӑта мўӊ уша вєрсўв, 
няврємӑт рәт пермской 
сӑран мир йис вәӆупсы 
оӆӑӊӑн уша вєрӆӑт, щирн 
рәт ясӑӊ вәнӆтуман арӑт 
ариӆӑт па якӑт якӆӑт. Ӆыв 
мўӊ пӑтэва етнхот аӆьсӑт. 
Шєӊк әмӑщ, Кочёво кәртӑн 
стихӑт хӑншты хәӆум нє 
вәс, щит Нина Исаева 
(Бадина), Татьяна Минина 
(Гончарова) (ӑнтәма йис) 
па Вера Мелехина, ӆўв 
мўӊ пиӆэва няврємӑт пи
ӆа вәйтантыӆӑс.

Мўӊ пӑтэва щӑта вәӆты 
ёх арисӑт па яксӑт. Кочёво 
кәртӑн вәнӆтӑты ёх хўвн 
«Ариты сӑм» нємпи тӑхи 
ӆэщӑтсӑт, шєӊк хурамӑӊа 
арисӑт. Сергеевской кәр
тӑӊ ӑшколайн няврємӑт 
пермской сӑран мир як 
аӆьсӑт.

Кудымкар вошн мўӊ 
педагогической коллед
жа па «Герой Советского 
Союза Николай Кузне
цов» нємпи 1-мит вошӑӊ 

ӊта пăсан пурайн В. Ар-Серги путăртăӆ

Сергеевской ăшколайн эвет пермской сăран мир як аӆьӆăт. Л. Гурьева вєрум хурăт

ӑшколая ӊхсўв. Щӑта ищи 
ӆўӊӑтты арӑт ӆўӊӑтсўв, 
мўӊ хәӆсўв, муй щирн 
айӆат ёх ӆыв стихӆаӆ 
ӆўӊӑтсӑт. Щи тумпи няв
рємӑт иньщӑссӑт, муй 
щирн путрӑт муй ӆўӊтарӑт 
хӑншты оӆӊитты. 

Юхи хӑщум хӑтӆӑн Ку
дымкар вошн М.П. Ли
хачёв нємпи киникайт 
ӆўӊӑтты хотн ӊта пӑсан 
вәс. Щӑта финно-угорской 
писателят тӑм йис суртӑт 
па щитӑт тўӊматты вєрӑт 
оӆӑӊӑн путӑртсӑт. Интӑм 
финно-угорской ясӊӑт 
айӆтыева вәтшӑӆӆўв, щирн 
писателят киникайӆаӆ кӑт 
ясӑӊӊӑнӑн хӑншты питсӑт. 
Щи тумпи ӑшколайт хуща 
рәт ясӑӊ урок факультатив 
иты вєрсы, щирн няврємӑт 
щив ӑн ӊхӆӑт. Щи вєрӑт 
тўӊматты щира интӑм ху
ӆыева киникайт аудио 
щирн вєрты мосӆ, щи 
тумпи ай кинайт вєрты 
па аӆьты мосӆ, ӆәӆн няв
рємӑта па айӆат ёха әмӑщ 
ат вәс.

Финно-угрӑт пермской 
сӑран мир оӆӑӊӑн 

уша вєрсӑт

Вәйтантупсэт тумпи 
мўӊева пермской сӑран 
мир йис вәӆупсы оӆӑ
ӊӑн путӑртсы па йис пур
мӑсӑт ӆавӑӆты хотӑта 
тәтьӆясыюв.

Щиты мўӊ Пармайлово 
кәрта ӊхсўв па щӑта х 
эвӑӆт вєрум пермской 
сӑран мир йис путрӑт, 
моньщӑт эвӑӆт арсыр утӑт, 
ӆәӊхӑт вантсўв. Щит 1993-
мит оӆн х нюхрантты хә 
Егор Фёдорович Утробин 
вєрты оӆӊитӑс. Мєт сыры 
тӑм тӑхийн рәпитты имет 
арӑт ариман ещаӆт єтсӑт – 
пермской сӑран ясӑӊ шєӊк 
хурамӑӊ, итәх ӆыв ясӑӊӆаӆ 
мўӊ хӑнты ясӊев пиӆа и 
хурпет. 

Арсыр х пурмӑсӑт 
аӆьман ма хәӆсум: «Тӑм 

пӑӆтап ут – щит вәнтӑн 
вәӆты кўӆь», ма юхӆы 
лупсум, мўӊ хӑнты ясӊевн 
ищимӑщ кўӆь ясӑӊ па щи 
ут ищи вәӆӆяӆ.

Юхи хӑщум артӑн мўӊ 
пермской сӑран мир єпӆӑӊ 
ӆєтутӑтн ӆапăтсыюв. Ма 
веӆщи щи арат арсыр пӑӆ 
нянь ӆєсум – капуста пиӆа, 
тулхӑт пиӆа па па арсыр 
утӑт пиӆа. Экскурсовод 
нє лупӑс: 

 Мўӊ пўӊӆэвн «Си
бирский тракт» вән ӛш 
вәӆ, хәнты хўвн па хон 
пєлӑк Китай мўв эвӑӆт 
тыв тынєсты щурас ёх 
юхтыйӆсӑт. Ӆыв тӑта щи 
пурайн мўӊ пӑӆ няньӆўв 
ӆєсӑт, ӆывеӆа щимӑщ ӆєтут 
шєӊк мәстӑс, щирн ӆыв 
ищи щимӑщ утӑт вєрты 
питсӑт – ин лупӆӑт, мӑтты 
ки, щит китайской ӆєтут. 
Ӑнтә, щит мўӊ пермской 
сӑран мирев йис ӆєтут. 

Еӆӆы мўӊ Кудымкар 
вошн П.И. Субботин-
Пермяк нємпи краевед
ческой музейн вәсўв. Щи 
тӑхи 1921-мит оӆн хур 
хӑншты хә Пётр Иванович 
Субботин-Пермяк пўншӑс. 
Ин щӑта 87 щурӑс арсыр 

пурмӑс ӆавӑӆман тӑйӆы. 
Щи кўтн мєт вуӆаӊ – щит 
йис пура вўш эвӑӆт хӑщум 
сӑран мир пурмӑсӑт: кар
ты анӑт-сәнӑт, тўрӆопсӑт, 
йис хотӑт, х ӆәӊхӑт, ӆә
мӑтсухӑт, хурӑт па па утӑт. 
Мӑнєма щӑта «Йис Пар
ма моньщӑт» ай кина 
иты вєрум ут шєӊк әмӑщ 
вантты вәс. Вакуль мӑӆӑӊ 
кўӆь оӆӑӊӑн ай кина мєт 
пӑӆтап вантты вәс. Щӑӆ
та уша вєрсум, пермской 
сӑран мир мўӊ мирев 
иты и хурпи хопӑт, пәнӑт 
па па утӑт тӑйӆӑт. Вантэ, 
йистєӆн тӑм вәнт мўва 
юхӑтмеӆн ӆыв хўӆ па 
вой веӆпӑсӆӑсӑт, щӑӆта 

айӆтыева арсыр ӆєтутӑт 
омӑсты питсӑт.

Щи тумпи Кудымкар 
вошн мўӊева Вуӆаӊ Оте
чественной ӆаӆьн ӆаӆясум 
ёх кев хурас аӆьсы. Щӑта 
пермской сӑран мир икет 
нємӑт хӑншман вәӆӆӑт, 
ӆыв веӆпӑс хуятӑт иты 
ищи тәса вуракӑт пиӆа 
ӆаӆяссӑт.

Ма веӆщи щи арат 
пермской сӑран хуят вант
сум, щит шєӊк мир пєӆы 
сӑмӑӊ ёх, рәпатайӊ ёх. Ӆыв 
йис вәӆупсэӆ, рәт ясӊеӆ 
сӑмӑӊа тӑйӆэӆ.

Путӑр хӑншӑс: 
Людмила Гурьева

Ими пермской сăран мир моньщăӊ утăт оӆăӊăн путăртăӆ

Пармайлово кәртăӊ х хурасăт музейн

Ма ёхӆам амамӑтщет
Тӑмхӑтӆ ма йисӑӊа-нәптӑӊа вум ӑӊкєм 

имия шәӊта Татьяна Николаевна Еновая 
(Шульгиная) тӑта нух хӑншты амамӑтщет 
кантӆаӆам. Вантэ, тӑмӑщ ай әмӑщ путӑр 
шәпиет ма тәп ӆўв унтасӑӆн арсыр хӑнтэт 
хәӆӑнтты-ӆўӊӑтты щирӑта тӑм айкеӆӑӊ 
нєпека тәса хӑншӆум. 

Катра ӑӊкєм шәӊӑт 
Мўвхот кәртӑн Вуӆаӊ 

ӆаӆь еӆпийн сєма питӑс па 
айтєӆн щи кәртӑн єнмӑс. 
Ӛхӑт ӆавӑртӑӊ ӆаӆь оӆӑтн 
па щи пийн ӆапӑтмит 
классӑӆ вўш вәнты Асов 
кәртӑӊ ӑшкола-интернатн 
еӆӆы вәнӆтыӆӑс. Щӑӆта 
1953-мит оӆн хўӆ вўты 
нєӊа Пуӆӊавӑт вошн па 
еӆӆы вәнӆтӑты вєрӑӆ 
етшуптӑсӆэ. Щи пийн 
хӑнты кәртӑтн хўӆ вўты 
лашкопӑтн рәпитӑс. Ищи 
пураитн рўщ ясӑӊ муй 
нєпекӑтн ӑн хошты хәйт-
нєӊӑт мсыева па вещката 
вәнӆтуман вуӆкємӑс. Ӆўв 
ӛрӑӆ-щомӑӆ унтасн мкєм 
арат хӑнты кўшкєпа ёш пос 
пунты щирӑт катра тәса 
мущатсӑт.  

Щӑӆта ӑӊкєм шәӊӑт 
хоттєӆ ёхӑӊа йис, иса Ӆўӊ 
Карвош кәртӑн вәӆты 
питӑс. Щӑта вәӆман, иса 
хўӆ веӆпӑсӆуман ащєм 
шәӊӑт пиӆа китумтак рә
питсӑӊӑн. 

Шєӊк тәса па хурамӑӊа 
хӑнты ӆәмӑтты сухӑт ёнтты 
иса хошӑс. Ар пух муй эви 
єнмӑӆтӑс, хиӆыӆаӆ муй 
ай хиӆыӆаӆ пиӆа ищиты 
ӆўв шєӊк ар вуӆкємӑс. 
Ин тӑм хӑтӆӑт вәнты ӆыв 
хуӆыева тӑм нуви тәрум 
иӆпийн еӆӆы мсыева па 

тӑӆаӊтєӆн вәӆӆӑт. Арат
тєӆн Т.Н. Енова 85 оӆ 
мӑр вәс па тӑм Катра 
Карвош па Ӆўӊ Карвош 
ёхӆўв амамӑтщет ӆўв 
сыры оӆӑтн мӑнєма щи 
хӑщуптӑсӆэ па щиты щи 
нёхмӑс: «Нӑӊ, айе, вє
ритӆӑн ки, щитӑт хӑнтэт 
пӑта хӑншаӆн, ӑнт ки вє
ритӆӑн, нӑӊ еӆӆы вәӆты-
хоӆты нумӑсн тӑяӆн». Щи 
пӑта муртăӊ амамӑтщет  
тӑмхӑтӆ нынӑна ин щи 
хӑншӆум.

Амамӑтщєм-о-о-о! Хӑн
ты хот ӆаӊӑӆ нўмпийн 
хишєм-парєм нянь пєлӑк 
ӆойӆ! Щит па муй? (Тыӆӑщ).

Амамӑтщєм-о-о-о! Ӆуӊ
ӆӑн ки – ӆуӊа; єтӆӑн ки – 
єта! Ёш оӆӊєм иса путӆаӆ! 

Щит па муй? (Ов щăры).  

Амамӑтщєм-о-о-о! Вән 
Ас хуща – сот сєм, Ай Ас 
хуща – сот сєм! Щит па 
муй? (Ӑл холуп).

Амамӑтщєм-о-о-о! Хәт 
ӆора пулӑщ тәӆ, ӆапӑт ӆора 
пулӑщ тәӆ! Щит па муйсӑр 
ут? (Пулщӑӊ кеӆщи хўӆ).

Амамӑтщєм-о-о-о ! 
Уӆӆӑн ки – уӆа; киӆӆӑн 
ки – киӆа! Муй арат пўш 
ма тӑта ӆӑриты вєритӆум? 
(Нух киӆты щос).

Амамӑтщєм-о-о-о ! 
Паннє икен нӆ тушпи-
вет тушпи карӑӊ ухпатӑӊ 
веӊӊӑн мўӊ хущева щи 

юхӑтсӑӊӑн! Щит па муй
сӑр утӊӑн! (Сәх па ай кӑ
ры хўӆӊӑн).

Амамӑтщєм-о-о-о ! 
Паннє икен кӑт хӑнты хўӆ 
нє упеӊӑӆаӆ мўӊ хущева 
щи юхӑтсӑӊӑн! Щит па 
муйсӑр утӊӑн! (Пишьян па 
сурӑх хўӆӊӑн).

Амамӑтщєм-о-о-о ! 
Паннє икен хўв аӊнӑӊ-
ващ аӊнӑӊ хӑнум нє мўӊ 
хущева щи юхтӑс! Щит па 
муйсӑр ут? (Вўнш хўӆ ими).

Владимир Енов ӑӊкеӆ 
шәӊӑт щирн хӑюм амамӑтщет 

нєпека нух хӑншсӑӆэ 
Светлана Новьюхова 

хăншум хур

В.Е. Енов ăӊкеӆ пиӆа


